
Artikel ini membincangkan Islamisasi dan pembentukan identiti 

Muslim Sabah sebelum tahun 1963 dengan memberi tumpuan kepada 

tiga unsur utama, iaitu migrasi Muslim, adaptasi budaya dan ketahanan 

komuniti. Kajian ini menggunakan pendekatan kualitatif berasaskan 

kajian kepustakaan dan analisis sejarah sosial terhadap sumber-sumber 

berkaitan perkembangan Islam, hubungan maritim, pengaruh 

Kesultanan Brunei dan Kesultanan Sulu, pentadbiran kolonial British 

serta kedudukan masyarakat Muslim di Borneo Utara. Dapatan kajian 

menunjukkan bahawa identiti Muslim Sabah tidak terbentuk melalui 

satu faktor tunggal, sebaliknya berkembang secara beransur-ansur 

melalui jaringan perdagangan, migrasi masyarakat Muslim, 

perkahwinan, pendidikan agama tidak formal dan hubungan sosial 

masyarakat pesisir. Di pantai barat, pengaruh Brunei memperkukuh 

identiti Melayu-Islam melalui bahasa, adat dan komuniti Muslim 

pesisir, manakala di pantai timur, jaringan Sulu-Mindanao membentuk 

identiti Islam maritim dalam kalangan masyarakat Bajau, Suluk, Tausug 

dan komuniti pesisir lain. Kajian ini juga mendapati bahawa 

pengalaman kolonial British menjadi ujian penting terhadap ketahanan 

komuniti Muslim apabila pengaruh kesultanan semakin terbatas dan 

misi Kristian memperoleh ruang yang lebih tersusun melalui 

pendidikan, kesihatan dan program sosial. Walau bagaimanapun, Islam 

terus dipertahankan melalui keluarga, imam, guru agama, masjid, surau, 

kelas al-Quran dan persatuan Islam. Artikel ini menegaskan bahawa 

Islamisasi Sabah sebelum 1963 perlu difahami bukan sekadar sebagai 

proses penyebaran agama, tetapi sebagai proses pembentukan identiti 

Muslim yang berakar dalam migrasi, adaptasi budaya dan ketahanan 

komuniti tempatan. 

 Abstract: 

 This article examines Islamization and the formation of Muslim identity 

in Sabah before 1963 by focusing on three main elements: Muslim 

migration, cultural adaptation, and community resilience. This study 

employs a qualitative approach based on library research and socio-

historical analysis of sources related to the development of Islam, 

maritime networks, the influence of the Brunei and Sulu Sultanates, 

British colonial administration, and the position of Muslim 

communities in North Borneo. The findings show that Muslim identity 

in Sabah was not formed through a single factor, but developed 

gradually through trade networks, Muslim migration, intermarriage, 

informal religious education, and the social relations of coastal 

communities. On the west coast, Brunei’s influence strengthened 

Malay-Muslim identity through language, customs, and coastal Muslim 

communities, while on the east coast, the Sulu-Mindanao network 

shaped a maritime Islamic identity among the Bajau, Suluk, Tausug, and 

other coastal groups. The study also finds that British colonial rule 

became an important test of Muslim community resilience, as the 

influence of the sultanates became increasingly limited while Christian 

missions gained a more organized space through education, healthcare, 

and social programmes. Nevertheless, Islam continued to be preserved 

through families, imams, religious teachers, mosques, prayer houses, 

Qur’anic classes, and Islamic associations. This article argues that 

Islamization in Sabah before 1963 should not be understood merely as 

a process of religious expansion, but as a process of Muslim identity 

formation rooted in migration, cultural adaptation, and the resilience of 

local communities. 

Pendahuluan 

 

Islamisasi Sabah sebelum tahun 1963 bukan sekadar sejarah kemasukan agama ke dalam 

sebuah wilayah, tetapi merupakan proses sosial yang membentuk identiti Muslim masyarakat 

tempatan secara beransur-ansur. Identiti tersebut berkembang melalui pergerakan masyarakat 

Muslim, hubungan perdagangan, perkahwinan, penyesuaian budaya, pengaruh kuasa Islam 

serantau dan ketahanan komuniti dalam menghadapi perubahan politik colonial (Maulana, 

2025). Oleh itu, sejarah Islam di Sabah perlu dilihat bukan hanya sebagai sejarah penyebaran 

agama, tetapi juga sebagai sejarah pembentukan komuniti Muslim yang hidup dalam jaringan 

sosial, budaya dan politik yang luas. 

 

Kedudukan Sabah di utara Borneo menjadikannya wilayah penting dalam jaringan maritim 

Alam Melayu. Hubungan Sabah dengan Brunei, Sulu, Mindanao, Sulawesi dan Sumatera 

membuka ruang kepada pergerakan pedagang, pelaut, pendakwah dan komuniti Muslim 

sebelum terbentuknya sempadan politik moden. Beberapa petunjuk awal tentang hubungan 

Islam dengan wilayah sekitar Sabah sering dikaitkan dengan laluan perdagangan yang 

menghubungkan Canton, Ma-i atau Mendoro dan Kepulauan Sulu sejak abad ke-10 M, selain 

penemuan batu nisan Islam di Bud Dato, Jolo yang bertarikh 1310 M (Buyong, 1995). 

Walaupun bukti tersebut perlu ditafsirkan secara berhati-hati, ia menunjukkan bahawa kawasan 

sekitar pantai timur Sabah telah berada dalam lingkungan jaringan Islam serantau sebelum 

perkembangan Islam menjadi lebih tersusun. 

 

Pembentukan identiti Muslim Sabah turut dipengaruhi oleh dua ruang sosial utama, iaitu ruang 

Melayu-Brunei di pantai barat dan ruang Sulu-Mindanao di pantai timur. Di pantai barat, 

pengaruh Brunei memperkukuh unsur Melayu-Islam melalui hubungan politik, migrasi 

masyarakat Melayu Brunei, adat, bahasa dan komuniti pesisir (Funston, 2001). Di pantai timur 

pula, hubungan dengan Sulu dan Mindanao membentuk jaringan Muslim maritim yang 

melibatkan masyarakat Bajau, Suluk, Tausug dan komuniti pesisir lain (Black, 1976). Kedua-

dua ruang ini memperlihatkan bahawa identiti Muslim Sabah tidak bersifat tunggal, tetapi 

terbentuk melalui pertemuan pelbagai tradisi Islam serantau yang saling melengkapi. 

 

Selain migrasi, adaptasi budaya menjadi unsur penting dalam memperkukuh penerimaan Islam. 

Islam tidak tersebar semata-mata melalui kuasa politik atau dakwah formal, tetapi juga melalui 

hubungan sosial yang dekat dengan kehidupan masyarakat tempatan. Pedagang Muslim, 

hubungan perkahwinan, kehidupan berkeluarga, pendidikan agama asas dan amalan harian 

telah menjadikan Islam lebih mudah difahami dan diterima dalam masyarakat (Sintang et al., 

2019). Proses ini memperlihatkan bahawa dakwah Islam di Sabah berlangsung secara beransur-

ansur, melalui akhlak, hubungan kekeluargaan dan penyesuaian budaya yang harmoni. 

 

Namun, pembentukan identiti Muslim Sabah turut melalui fasa yang mencabar apabila 

pentadbiran kolonial British mengubah struktur politik dan sosial negeri ini. Pengaruh 

kesultanan semakin terbatas, manakala perkembangan Islam lebih banyak dipertahankan 

melalui kekuatan komuniti tempatan seperti guru agama, imam, pendakwah, masjid, surau, 

kelas al-Quran dan persatuan Islam (Jamil, 2010). Pada masa yang sama, misi Kristian 

memperoleh ruang yang lebih tersusun melalui pendidikan, kesihatan dan program sosial di 

bawah suasana kolonial (Low & Pugh-Kitingan, 2015). Keadaan ini menjadikan ketahanan 

komuniti sebagai faktor penting dalam memastikan kesinambungan identiti Islam di Sabah. 

 

Menjelang pembentukan Malaysia pada tahun 1963, Islam telah mempunyai akar sejarah dan 

sosial yang kukuh di Sabah, walaupun kedudukannya dalam struktur negeri moden masih 

memerlukan pengukuhan. Ketiadaan peruntukan Islam sebagai agama rasmi negeri pada ketika 

itu menimbulkan kebimbangan dalam kalangan pemimpin Islam tempatan dan mendorong 

kesedaran untuk memperkukuh organisasi serta institusi masyarakat Muslim (Nasution & 

Ghofur, 2017). Oleh itu, artikel ini meneliti Islamisasi dan pembentukan identiti Muslim Sabah 

sebelum 1963 dengan memberi tumpuan kepada tiga dimensi utama, iaitu migrasi Muslim, 

adaptasi budaya dan ketahanan komuniti dalam menghadapi perubahan sejarah. 

 

Berdasarkan latar tersebut, artikel ini bertujuan menganalisis pembentukan identiti Muslim 

Sabah sebelum 1963 melalui tiga dimensi utama. Pertama, meneliti peranan migrasi Muslim 

dan komuniti pesisir dalam membentuk asas sosial masyarakat Islam Sabah. Kedua, 

menghuraikan proses adaptasi budaya Islam melalui perdagangan, perkahwinan, dakwah sosial 

dan amalan keagamaan harian. Ketiga, menganalisis ketahanan komuniti Muslim Sabah dalam 

menghadapi perubahan politik kolonial, persaingan misi Kristian dan keterbatasan institusi 

Islam menjelang pembentukan Malaysia. 

 

Metodologi Kajian  

 

Kajian ini menggunakan pendekatan kualitatif berasaskan kajian kepustakaan dan analisis 

sejarah sosial. Pendekatan ini dipilih kerana perbincangan tentang Islamisasi dan pembentukan 

identiti Muslim Sabah sebelum tahun 1963 memerlukan penelitian terhadap sumber-sumber 

bertulis yang berkaitan dengan perkembangan agama, hubungan politik serantau, migrasi 

masyarakat Muslim dan perubahan sosial dalam masyarakat tempatan. Sumber kajian terdiri 

daripada monograf akademik, artikel akademik, prosiding, dokumen berkaitan sejarah Sabah 

serta kajian terdahulu yang membincangkan perkembangan Islam, pengaruh Kesultanan 

Brunei dan Kesultanan Sulu, pentadbiran kolonial British serta kedudukan Islam di Borneo 

Utara. 

 

Pemilihan sumber rujukan dilakukan secara purposif berdasarkan kepada kesesuaian dengan 

skop kajian yang berberkait secara lansung dengan pembentukan komuniti Muslim sebelun 

tahun 1963. Fokus diberikan kepada maklumat yang membicarakan isu berkaitan migrasi, 

hubungan perdagangan, jaringan dakwah, pendidikan agama dan peranan kuasa politik 

serantau terhadap perkembangan Islam di Sabah. Sumber yang diperolihi akan dibandingkan 

secara silang bagi mengenal pasti pasti persamaan, perbezaan dan kecenderungan naratif 

sejarah, supaya dapat memastikan ketepatan interpretasi sesuatu maklumat. 

 

Data yang diperolihi dianalisis secara tematik dengan memberi tumpuan kepada tiga tema 

utama, iaitu migrasi Muslim, adaptasi budaya dan ketahanan komuniti. Tema-tema ini 

digunakan bagi meneliti bagaimana Islam berkembang dalam masyarakat Sabah melalui 

pergerakan manusia, hubungan perdagangan, perkahwinan, amalan sosial, pendidikan agama 

tidak formal dan pengalaman menghadapi cabaran kolonial. Melalui pendekatan ini, artikel 

meneliti Islamisasi Sabah bukan hanya sebagai proses kemasukan agama, tetapi sebagai proses 

pembentukan identiti Muslim yang dipengaruhi oleh jaringan sosial, budaya, politik dan 

pengalaman sejarah masyarakat tempatan. 

Sorotan Literatur 

 

Perkembangan Islam di Sabah sangat berkait rapat dengan jaringan maritim Alam Melayu. 

Kedudukan Sabah yang strategik di utara Borneo menjadikannya sebagai wilayah pertemuan 

antara pedagang, pelaut, pendakwah, bangsawan dan komuniti pesisir yang berhubung dengan 

Brunei, Sulu, Mindanao, Sulawesi, Sumatera dan laluan perdagangan Asia Tenggara (Rasip et 

al., 2025c). Justeru itu kedatangan Islam di Sabah  merupakan unsur yang secara perlahan 

membentuk jaringan sosial, budaya dan identiti masyarakat pesisir. 

 

Kedatangan Islam ke Sabah sering dikaitkan dengan hubungan perdagangan Arab, India, Sulu 

dan Mindanao. Buyong (1995) menjelaskan bahawa kedatangan Islam ke Sabah melalui laluan 

perdagangan yang melibatkan Canton, Ma-i atau Mendoro dan Kepulauan Sulu sejak abad ke-

10 M. Hal ini dikukuhkan lagi dengan penemuan batu nisan Islam di Bud Dato, Jolo bertarikh 

1310 M serta manuskrip berbahasa Melayu di Kampung Sapagaya, Lahad Datu sebagai 

petunjuk kewujudan jaringan Islam di sekitar wilayah Sulu-Sabah-Mindanao. Namun demikian 

semua fakta ini perlu dinilai secara kritis kerana ia lebih menunjukkan hubungan awal dengan 

jaringan Islam serantau berbanding kewujudan institusi Islam yang sudah tersusun di Sabah 

pada peringkat tersebut. 

 

Peranan Kesultanan Brunei dan Kesultanan Sulu merupakan dua pengaruh penting dalam 

pembentukan masyarakat Muslim Sabah. Pg. Menurut Abdurrahman (2003),  Brunei 

merupakan pusat penyebaran Islam yang penting pada abad ke-16, terutamanya selepas 

kejatuhan Melaka kepada Portugis pada tahun 1511. Pada zaman pemerintahan Sultan Bolkiah, 

pengaruh kesultanan Brunei terus berkembang luas di Borneo dan wilayah sekitarnya, 

manakala migrasi masyarakat Melayu Brunei ke pantai barat Sabah menyumbang kepada 

pembentukan komuniti Muslim pesisir. Migrasi masyarakat Melayu Brunei ini telah membawa 

bersama bahasa, adat dan budaya Melayu-Islam di kawasan tersebut (Funston, 2001). Kajian 

Black (1976) pula menunjukkan bahawa, hubungan Sabah dengan Sulu dan Mindanao di Pantai 

Timur memberi kesan penting terhadap pembentukan komuniti Muslim melalui perdagangan, 

migrasi dan hubungan masyarakat maritim. 

 

Muhiddin (1990) menjelaskan bahawa dimensi sosial Islamisasi juga telah melalui 

perkahwinan, akhlak pedagang dan penyesuaian budaya. Pedagang Muslim dari Nusantara, 

Brunei, Sulawesi, Mindanao, Arab dan China bukan sahaja membawa barangan dagangan, 

tetapi turut memperkenalkan nilai Islam dalam hubungan sosial dan ekonomi. Menurut Sintang 

et al. (2019), perkahwinan antara pedagang Muslim dengan masyarakat tempatan telah 

mempercepatkan penerimaan Islam melalui hubungan kekeluargaan serta penyebaran amalan 

Islam dalam ruang domestik. Dimensi ini memberikan gambaran bahawa kedudukan Islam di 

Sabah tidak hanya terbentuk lantaran kuasa politik sahaja, sebaliknya kehidupan harian, 

hubungan keluarga, adat setempat dan dakwah sosial yang berlangsung secara harmoni 

memainkan peranan yang sangat penting dalam pembentukan ini. 

 

Namun demikian kedudukan Islam di Sabah pada zaman kolonial telah berlaku perubahan yang 

besar. Pentadbiran Syarikat Berpiagam Borneo Utara British sejak tahun 1881 telah mengubah 

struktur politik, ekonomi dan sosial masyarakat Sabah. Dalam tempoh ini, perkembangan Islam 

tidak lagi bergerak secara langsung melalui naungan politik kesultanan, sebaliknya banyak 

bergantung kepada ketahanan komuniti Muslim pesisir, guru agama, pendakwah tempatan, 

kelas agama tidak formal dan persatuan Islam. Jamil (2010) menjelaskan bahawa kedudukan 

umat Islam Sabah menjelang pembentukan Malaysia masih memerlukan penyatuan dan 



 
Volume 11 Issue 64 (September 2026) PP. 1309-1327 

1314 
 

pengukuhan, khususnya kerana 20 Perkara yang menjadi asas penyertaan Sabah ke dalam 

Malaysia tidak menetapkan Islam sebagai agama rasmi negeri. Hal ini turut dibincangkan oleh 

Madi (2009) yang menunjukkan wujudnya kegusaran dalam kalangan pemimpin Islam Sabah 

terhadap masa depan umat Islam menjelang tahun 1963. 

 

Walaupun kajian terdahulu telah membincangkan kemasukan dan perkembangan Islam di 

Sabah melalui perdagangan, Brunei, Sulu, migrasi dan cabaran kolonial, perbincangan tersebut 

masih banyak tertumpu kepada sejarah perkembangan Islam secara kronologi. Namun 

demikian kajian ini kurang memberikan penumpuan kepada bagaimana proses Islamisasi ini 

telah membentuk identiti Muslim Sabah sebagai komuniti sosial, budaya dan agama sebelum 

1963. Justeru itu, kajian ini menampung jurang tersebut dengan dengan memberikan penelitian 

Islamisasi di Sabah melalui tiga unsur utama, iaitu migrasi Muslim, adaptasi budaya dan 

ketahanan komuniti. Melalui penelitian terhadap tiga unsur ini, dapat difahami bahawa 

pembentukan identiti Muslim Sabah adalah merupakan hasil proses sejarah sosial yang 

berlapis, bukan sekadar hasil penerimaan agama secara formal. 

 

Migrasi Muslim dan Pembentukan Komuniti Pesisir Sabah  

 

Migrasi masyarakat Muslim ke Sabah terutamanya dari Brunei, Filipina, dan Indonesia, 

merupakan salah satu unsur yang penting dalam pembentukan identiti Muslim Sabah sebelum 

tahun 1963  Kedudukan Sabah di utara Borneo yang terbuka kepada laluan maritim 

menjadikannya ruang pertemuan antara pedagang, pelaut, pendakwah dan komuniti pesisir dari 

pelbagai wilayah Islam serantau (Rasip et al., 2025c). Hubungan Sabah dengan Brunei, Sulu, 

Mindanao, Sulawesi, Sumatera, India, Arab dan China membolehkan pergerakan manusia 

berlaku secara berterusan, sama ada melalui perdagangan, pelayaran, perpindahan politik, 

perkahwinan mahupun pencarian kehidupan yang lebih stabil (Hajimin et al., 2025). Hal ini 

menjadikan Islam hadir ke Sabah, bukan sekadar sebagai ajaran agama, tetapi sebagai cara 

hidup yang dibawa bersama oleh komuniti Muslim melalui bahasa, adat, akhlak, jaringan 

keluarga dan amalan harian. 

 

Kedatangan Islam dengan wilayah sekitar Sabah sering dikaitkan dengan jaringan perdagangan 

yang menghubungkan Canton, Ma-i atau Mendoro dan Kepulauan Sulu sejak abad ke-10 M. 

Penemuan batu nisan Islam di Bud Dato, Jolo yang bertarikh 1310 M turut memberi gambaran 

bahawa wilayah Sulu telah menerima pengaruh Islam lebih awal sebelum proses Islamisasi 

berkembang secara lebih tersusun di pantai timur Sabah (Buyong, 1995). Walaupun bukti 

tersebut tidak secara langsung menunjukkan kewujudan institusi Islam yang mapan di Sabah 

pada peringkat awal, ia tetap penting kerana pantai timur Sabah tidak terpisah daripada dunia 

maritim Sulu-Mindanao. Kawasan seperti Lahad Datu, Kinabatangan dan Teluk Darvel 

menjadi ruang persinggahan dan perhubungan yang mempertemukan masyarakat tempatan 

dengan jaringan Islam serantau. 

 

Migrasi masyarakat Muslim dari Sulu dan Mindanao memberi kesan besar terhadap 

pembentukan komuniti Muslim tempatan terutamanya dibahagian pantai timur Sabah. 

Kedudukan geografi antara Sabah dengan Sulu dan Mindanao memudahkan pergerakan 

pedagang, pelaut, pendakwah dan masyarakat pesisir merentasi sempadan maritim. Menurut 

Black (1976), tekanan daripada kolonial Sepanyol di selatan Filipina turut mendorong 

sebahagian masyarakat Muslim mencari perlindungan dan kehidupan yang lebih stabil di pantai 

timur Sabah. Kehadiran mereka memperkukuh jaringan sosial Islam melalui bahasa, adat, 

hubungan kekeluargaan dan amalan keagamaan yang dibawa bersama. Justeru, migrasi ini 

tidak hanya memberi kesan demografi, tetapi turut membentuk wajah budaya dan identiti Islam 

di kawasan pantai timur Sabah. 

 

Manakala migrasi masyarakat Melayu Brunei si sebelah pantai barat Sabah, memainkan 

peranan penting dalam membentuk komuniti Muslim pesisir. Menurut Pg. Abdurrahman 

(2003), pengaruh Kesultanan Brunei, khususnya pada abad ke-16 M, membuka ruang kepada 

pergerakan masyarakat Melayu Brunei ke kawasan pantai barat Sabah. Komuniti Melayu 

Brunei membawa bersama bahasa Melayu Brunei, adat istiadat, amalan keagamaan dan budaya 

Melayu-Islam yang kemudiannya berinteraksi dengan masyarakat tempatan (Funston, 2001). 

Melalui kehidupan berjiran, hubungan perdagangan, perkahwinan dan aktiviti keagamaan tidak 

formal, identiti Muslim mula berakar dalam kehidupan masyarakat pesisir. Justeru itu 

kehadiran Islam ke Sabah terpisah daripada budaya, tetapi menyerap ke dalam kehidupan sosial 

melalui amalan harian yang mudah difahami dan diterima. 

 

Komuniti Muslim pesisir di Sabah yang terbentuk ini memperlihatkan bahawa Islam 

berkembang melalui jaringan sosial yang hidup. Para pedagang Muslim tidak hanya hanya 

membawa barangan dagangan, tetapi mereka turut membawa nilai murni dalam urusan mereka, 

telah menjadi penarik kepada masyarakat tempatan seperti amanah, kejujuran, keadilan dan 

etika muamalah (Sadiida et al., 2025). Nilai-nilai mulia ini memberi kesan kepada hubungan 

antara masyarakat tempatan dengan komuniti Muslim yang datang dari luar. Dalam banyak 

keadaan, penerimaan terhadap Islam berlaku melalui kepercayaan sosial yang dibina secara 

perlahan, bukan melalui paksaan atau tekanan politik. Hal ini menunjukkan bahawa dakwah 

Islam di Sabah pada peringkat awal banyak bergerak melalui akhlak, hubungan kemanusiaan 

dan kesantunan hidup masyarakat Muslim. 

 

Dapat disimpulkan bahawa migrasi Muslim telah membentuk asas penting kepada identiti 

Muslim Sabah sebelum tahun 1963. Di pantai timur, identiti tersebut banyak dipengaruhi oleh 

jaringan Sulu-Mindanao, manakala di pantai barat ia diperkukuh oleh pengaruh Melayu-

Brunei. Kedua-dua ruang ini melahirkan komuniti Muslim pesisir yang berbeza dari segi latar 

budaya, tetapi berkongsi asas keagamaan yang sama. Daripada komuniti pesisir inilah Islam 

berkembang sebagai identiti sosial, budaya dan agama yang akhirnya menjadi sebahagian 

penting daripada sejarah masyarakat Sabah. 

 

Perkahwinan, Dakwah Sosial dan Adaptasi Budaya Islam 

 

Hubungan sosial yang dekat dengan kehidupan masyarakat tempatan   merupakan antara faktor 

utama yang membantu membentukan identiti Muslim di Sabah semenjak sebelum tahun 1963 

lagi. Dalam konteks ini, perkahwinan, dakwah sosial dan penyesuaian budaya memainkan 

peranan penting dalam memperkukuh penerimaan Islam, khususnya apabila hubungan 

kekeluargaan membuka ruang kepada penyebaran amalan Islam dalam kehidupan domestik 

masyarakat tempatan (Sintang, 2023). Ajaran Islam tidak hadir untuk memutuskan hubungan 

masyarakat daripada akar budaya mereka, apabila seseorang memeluk Islam. Sebaliknya Islam 

masuk secara beransur-ansur melalui keluarga, hubungan kejiranan, perdagangan, adat dan 

amalan harian masyarakat. 

 

Para pedagang Muslim yang datang ke Sabah, bukan hanya membawa barang dagangan,  

sebaliknya mereka turut membawa nilai-nilai murni Islam seperti amanah, kejujuran, keadilan, 

persaudaraan dan etika muamalah dalam hubungan ekonomi dan sosial (Sugandi & Romdhoni, 

2023). Nilai-nilai murni ini membentuk imej Islam sebagai agama yang dekat dengan 

kehidupan, bukan hanya melalui ucapan dakwah, tetapi melalui akhlak dan tingkah laku yang 

dilihat oleh masyarakat tempatan. Dalam banyak hal, masyarakat mengenali Islam melalui 

pengalaman mereka berinteraksi dengan pedagang Muslim yang dipercayai, beradab dan 

menjaga hubungan baik dengan komuniti setempat. Di sinilah dakwah sosial memainkan 

peranan yang halus tetapi berkesan, kerana keindahan Islam terserlah melalui contoh 

kehidupan. 

 

Proses penerimaan Islam  dan perkembangannya lebih cepat berlaku melalui perkahwinan 

antara pedagang Muslim dengan masyarakat tempatan.  Melalui ikatan kekeluargaan, ajaran 

Islam masuk ke dalam ruang sesebuah keluarga secara lebih dekat dan semula jadi. Amalan 

harian seperti solat, puasa, penyembelihan halal, pendidikan agama asas, doa, adab 

kekeluargaan dan konsep tauhid diperkenalkan dalam kehidupan harian keluarga. Hal ini 

menjadikan Islam bukan sekadar dikenali sebagai ajaran luar, tetapi mula dihayati sebagai 

sebahagian daripada kehidupan rumah tangga dan komuniti (Adam, 2023). 

 

Menurut Hajimin et al. (2025), adaptasi budaya turut menjadi faktor penting dalam 

pembentukan identiti Muslim di Sabah. Masyarakat tempatan tidak semestinya meninggalkan 

adat asal mereka secara mendadak setelah menerima Islam. Sebaliknya, berlaku proses 

penyesuaian antara adat setempat dengan nilai-nilai Islam. Adat resam dan unsur budaya yang 

tidak bercanggah dengan prinsip Islam terus dikekalkan, manakala amalan yang bertentangan 

dengan akidah dan syariat disesuaikan secara beransur-ansur. Pendekatan seperti ini 

menjadikan Islam lebih mudah diterima kerana ia tidak hadir dalam bentuk pemaksaan budaya, 

tetapi sebagai panduan yang memperhalus cara hidup masyarakat. Proses ini menunjukkan 

bahawa Islamisasi di Sabah berlaku melalui jalan yang lembut dan dekat dengan realiti 

kehidupan masyarakat tempatan. 

 

Proses adaptasi ini dapat dilihat melalui pembentukan komuniti Muslim dalam kalangan 

masyarakat pesisir, yang menggabungkan unsur keagamaan dengan budaya tempatan. Bahasa, 

pakaian, adat perkahwinan, hubungan kekeluargaan, makanan halal, amalan kenduri, pengajian 

al-Quran dan peranan imam atau guru agama menjadi sebahagian daripada wajah sosial 

masyarakat Muslim. Justeru itu identiti Muslim Sabah lalu terbentuk sebagai identiti yang 

berakar pada Islam, tetapi tetap mempunyai ciri tempatan yang tersendiri. Hal ini 

memperlihatkan bahawa Islamisasi bukan hanya proses menukar kepercayaan, tetapi juga 

proses membina makna baharu dalam kehidupan sosial masyarakat (Rasip, 2025). 

 

Peranan perkahwinan dan dakwah sosial juga penting kerana ia membentuk kesinambungan 

Islam antara generasi (Sintang et al., 2019). Anak-anak yang lahir dalam keluarga Muslim 

membesar dalam suasana yang sudah dipengaruhi oleh ajaran Islam, sama ada melalui 

pendidikan tidak formal di rumah, pengajian al-Quran, amalan ibadah harian atau hubungan 

dengan komuniti Muslim yang lebih luas. Dengan cara ini, identiti Muslim tidak hanya 

bergantung kepada tokoh pendakwah atau kuasa politik, tetapi hidup dalam struktur keluarga 

dan komuniti. Inilah antara kekuatan utama Islam di Sabah, iaitu kemampuannya bertapak 

melalui hubungan manusia yang rapat, lembut dan berterusan. 

 

Dapat disimpulkan bahawa perkahwinan, dakwah sosial dan adaptasi budaya telah membentuk 

asas penting kepada identiti Muslim Sabah sebelum 1963. Melalui perkahwinan, Islam masuk 

ke dalam ruang keluarga. Melalui dakwah sosial, Islam diperkenalkan melalui akhlak dan 

hubungan kemanusiaan. Melalui adaptasi budaya, Islam diterima tanpa menghapuskan seluruh 

identiti tempatan secara mendadak. Gabungan ketiga-tiga unsur ini menjadikan identiti Muslim 

Sabah berkembang secara organik, berlapis dan dekat dengan kehidupan masyarakat. 

 

Pengaruh Brunei dan Sulu dalam Pembentukan Identiti Muslim Serantau 

 

Perkembangan Islam serta pembentukan identiti Muslim di Sabah sebelum tahun 1963 tidak 

dapat dipisahkan daripada pengaruh dua kuasa Islam serantau yang penting, iaitu Kesultanan 

Brunei dan Kesultanan Sulu. Pengaruh kedua-dua kesultanan ini memainkan peranan yang 

sangat besar dan penting, bukan sahaja berperanan dalam penyebaran Islam, tetapi turut 

membentuk corak budaya, bahasa, adat, jaringan sosial dan orientasi politik masyarakat 

Muslim Sabah. Pengaruh Kesultanan Sulu memberi kesan yang lebih kuat di sebelah pantai 

timur, manakala pengaruh Kesultanan Brunei lebih menyerlah di sebelah pantai barat,  Kedua-

duanya membentuk dua ruang identiti Islam yang saling melengkapi dalam sejarah masyarakat 

Sabah. 

 

Kesultanan Brunei memainkan peranan penting melalui pengaruh politik, migrasi masyarakat 

Melayu Brunei dan pembentukan komuniti Muslim pesisir. Pada abad ke-16 M, khususnya 

pada zaman pemerintahan Sultan Bolkiah, Brunei mencapai kedudukan penting sebagai kuasa 

maritim Islam di Borneo dan wilayah sekitarnya. Kedudukan ini menjadikan Brunei antara 

pusat penting dalam penyebaran budaya Melayu-Islam di utara Borneo, termasuk kawasan 

pantai barat Sabah (Pg. Abdurrahman, 2003). Melalui pengaruh ini, Islam tidak hanya tersebar 

sebagai ajaran agama, tetapi turut hadir bersama bahasa, adat, sistem sosial dan nilai kehidupan 

masyarakat Melayu-Islam. 

 

Migrasi masyarakat Melayu Brunei memperkukuh lagi pembentukan identiti Muslim 

terutamanya di sebelah pantai Barat. Komuniti Melayu Brunei yang telah beragama Islam 

membawa bersama amalan keagamaan, adat perkahwinan, bahasa, hubungan kekeluargaan dan 

bentuk kehidupan pesisir yang kemudiannya berinteraksi dengan masyarakat tempatan. 

Menurut Aliakbar, Rasip & Ramli (2026a) hubungan harian, perdagangan, perkahwinan dan 

pendidikan agama secara tidak formal, banyak membantu membentuk identiti Muslim secara 

perlahan tetapi berkesan. Dalam konteks ini, pengaruh Brunei tidak hanya terletak pada kuasa 

politik kesultanan, tetapi juga pada kemampuan komuniti Muslimnya membina kehidupan 

sosial yang berakar pada nilai Islam. 

 

Menurut Hajimin et al. (2025), pengaruh Brunei turut memperlihatkan hubungan antara kuasa 

politik dan penyebaran budaya Islam. Ketika Sabah berada dalam lingkungan pengaruh Brunei, 

kedaulatan tanah dan penduduk dikaitkan dengan kuasa Sultan Brunei, manakala pembesar 

Brunei diberi hak tradisional untuk mentadbir wilayah dan pengikut mereka. Sistem pemilikan 

tanah seperti harta kerajaan, harta kuripan dan harta tulin atau pesaka menunjukkan wujudnya 

struktur pentadbiran yang tersusun. Walaupun sistem tersebut bersifat politik dan ekonomi, ia 

secara tidak langsung membantu memperkukuh budaya Melayu-Islam kerana pentadbiran 

wilayah banyak dikendalikan oleh golongan pembesar dan komuniti Brunei yang beragama 

Islam. 

 

Kesultanan Sulu memberi pengaruh yang besar terhadap pembentukan identiti Muslim 

masyarakat pesisir di sebelah pantai Timur. Kedudukan geografi yang hampir antara Sabah, 

Sulu dan Mindanao menjadikan wilayah ini terbuka kepada pergerakan pedagang, pelaut, 

pendakwah dan komuniti Muslim sebelum wujudnya sempadan politik moden. Kesultanan 

Sulu yang berpusat di Jolo muncul sebagai salah satu kuasa Islam penting di selatan Filipina, 

dan pengaruhnya meluas ke Mindanao serta sebahagian kawasan utara Borneo (Funston, 2001). 

Hal ini memberi kesan langsung kepada masyarakat pesisir Sabah seperti Bajau, Suluk, 

Tausug, Banguingui dan kelompok maritim lain yang mempunyai pertalian sosial, bahasa dan 

budaya dengan dunia Sulu-Mindanao. 

 

Pengaruh kesultanan Sulu terhadap pembentukan identiti Muslim di Sabah tidak hanya berlaku 

melalui hubungan politik, tetapi juga melalui perdagangan, migrasi dan pertalian budaya 

masyarakat maritim. Pedagang dan komuniti Muslim dari Sulu serta Mindanao membawa 

amalan Islam, jaringan sosial, adat dan bahasa yang memperkukuh kehidupan Muslim di 

kawasan seperti Lahad Datu, Kinabatangan dan Teluk Darvel (Black, 1976). Oleh itu, pantai 

timur Sabah berkembang sebagai ruang penting pembentukan identiti Muslim berasaskan 

jaringan Sulu-Mindanao. Dalam hal ini, Sulu bukan sekadar kuasa politik luar, tetapi 

sebahagian daripada dunia sosial dan budaya yang membentuk kehidupan Muslim pesisir 

Sabah. 

 

Hubungan yang terjalan antara Kesultanan Brunei dan Kesultanan Sulu juga menunjukkan 

bahawa identiti Muslim di Sabah terbentuk dalam ruang sejarah yang saling berkait. Selepas 

berlakunya pergolakan politik dalam Kesultanan Brunei pada abad ke-17 M, sebahagian 

kawasan timur laut Borneo dikaitkan dengan pengaruh Sulu sebagai balasan terhadap bantuan 

yang diberikan kepada Brunei (Rasip et al., 2025a). Hal ini menyebabkan Sabah berada dalam 

lingkungan dua pengaruh Islam serantau, iaitu Brunei di pantai barat dan Sulu di pantai timur. 

Keadaan ini membentuk kepelbagaian wajah Islam di Sabah, namun tetap berpaksikan asas 

yang sama, iaitu tauhid, komuniti Muslim dan kehidupan beragama. 

 

Dapat disimpulkan bahawa Kesultanan Brunei dan Kesultanan Sulu memainkan peranan 

penting dalam membentuk identiti Muslim Sabah sebelum 1963. Kehadiran masyarakat 

Melayu Brunei memperkukuh identiti Melayu-Islam di pantai barat melalui migrasi, adat, 

bahasa dan pengaruh pentadbiran, manakala Sulu membentuk identiti Islam maritim di pantai 

timur melalui hubungan perdagangan, migrasi dan jaringan masyarakat pesisir. Kedua-dua 

pengaruh ini menunjukkan bahawa identiti Muslim di Sabah bukan bersifat tunggal atau 

seragam, tetapi lahir daripada pertemuan pelbagai tradisi Islam serantau. Dalam kepelbagaian 

itulah Islam membentuk akar sosial yang kuat, menyatukan masyarakat melalui iman, budaya 

dan kesedaran hidup beragama. 

 

Kolonialisme British dan Ujian Terhadap Ketahanan Komuniti Muslim 

 

Kehadiran kolonial British membawa perubahan besar terhadap perkembangan Islam dan 

identiti Muslim di Sabah (Aliakbar, Rasip, & Ramli, 2026b). Menurut Ramli (1988), sebelum 

pengaruh kolonial menjadi dominan, Islam berkembang melalui jaringan maritim, migrasi 

masyarakat Muslim, hubungan perdagangan serta pengaruh Kesultanan Brunei dan Kesultanan 

Sulu. Tetapi, apabila Sabah berada di bawah pentadbiran Syarikat Berpiagam Borneo Utara 

British pada tahun 1881, struktur politik tradisional mula berubah. Pengaruh kesultanan 

semakin terbatas, manakala pentadbiran kolonial memperkenalkan sistem baharu yang lebih 

menumpukan pengurusan wilayah, ekonomi, perdagangan dan kepentingan politik British 

(Abdullah, Mulia, & Esa, 2022). 

 

Lanskap baru ini memberi kesan langsung terhadap perkembangan Islam di Sabah. Jika 

sebelumnya Islam banyak berkembang melalui naungan kuasa kesultanan, jaringan bangsawan 

dan komuniti Muslim pesisir, maka pada zaman kolonial Islam lebih banyak bergantung 

kepada kekuatan masyarakat tempatan sendiri. Menurut Yaacob (2021),  identiti Muslim di 

kala ini tidak lagi hanya dipelihara melalui struktur politik, tetapi melalui amalan harian 

masyarakat seperti pengajian al-Quran, kelas agama tidak formal, peranan imam, guru agama, 

masjid, surau dan hubungan kekeluargaan. Keadaan ini memperlihatkan bahawa komuniti 

Muslim Sabah memiliki daya tahan yang kuat dalam mempertahankan agama, walaupun tanpa 

sokongan institusi yang besar dan tersusun. 

 

Cabaran yang dihadapi oleh masyarakat Muslim di Sabah bertambah beasr apabila misi 

Kristian mendapat ruang yang lebih luas untuk menyebarkan dakyahnya di bawah pentadbiran 

British (Maria, 2004). Kegiatan mubaligh Kristian berkembang melalui sekolah, hospital, 

latihan pertanian dan program pembangunan sosial (Rasip et al., 2026). Menurut Mat Kib 

(2003), sekolah mubaligh membantu meningkatkan literasi masyarakat tempatan, tetapi dalam 

masa yang sama memperkenalkan ajaran Kristian secara lebih tersusun. Hospital dan 

perkhidmatan kesihatan misi pula membina imej positif mubaligh sebagai pihak yang 

membantu masyarakat pribumi, khususnya di kawasan yang masih kuat dengan kepercayaan 

tradisional. 

 

Hal ini telah menyebabkan ruang dakwah Islam menjadi terhad dan terbatas. Sebaliknya misi 

Kristian lebih terbuka luas, lantaran mendapat sokongan institusi, kewangan dan jaringan 

pendidikan yang lebih teratur dari pihak kolonial. Dakwah Islam pula banyak bergantung 

kepada usaha individu, guru agama, imam, pendakwah tempatan dan komuniti pesisir. Namun 

demikian usaha dakwah Islam mempunyai kekuatan tersendiri kerana lahir daripada kesedaran 

masyarakat. Islam terus hidup melalui pengajaran asas agama, majlis ilmu kecil, pengajian al-

Quran, nasihat keagamaan dan hubungan erat antara guru dengan masyarakat. Dalam konteks 

ini, ketahanan komuniti Muslim Sabah bukan sahaja bersifat keagamaan, tetapi juga 

mencerminkan kekuatan sosial yang lahir daripada rasa tanggungjawab terhadap agama dan 

generasi. 

 

Tindakan pihak kolonial memberi tekanan terhadap perkembangan Islam lebih terserlah 

dengan dasar “Concentration of Mohammedan Community” yang diluluskan oleh North 

Borneo Legislative Council pada 15 April 1935. Dasar ini telah menghadkan penghijrahan 

masyarakat Muslim ke kawasan bukan Muslim, sekali gus mengurangkan ruang interaksi sosial 

antara Muslim dan bukan Muslim (Rasip, 2025). Menurut Yaacon (2021), peristiwa pengusiran 

Imam Suhaili Haji Yaakub pada tahun 1956 memperlihatkan tekanan terhadap pendakwah 

Islam yang aktif di Putatan, Jesselton, Keningau dan Tenom. Kejayaan beliau menarik minat 

masyarakat tempatan, termasuk Mualaf, dianggap menggugat kegiatan misionari Kristian 

sehingga membawa kepada tindakan pengusiran. 

 

Namun demikian dakwah Islam terus berkembang, walaupun berhadapan tekanan dari pihak 

kolonial dan persaingan misi Kristian.  Sebaliknya, cabaran tersebut telah membentuk 

kesedaran baharu tentang pentingnya mempertahankan Islam melalui pendidikan, kepimpinan 

tempatan dan jaringan komuniti (Rasip et al., 2025d). Identiti Muslim Sabah menjadi semakin 

jelas bukan kerana ia bebas daripada ujian, tetapi kerana ia terus bertahan dalam keadaan yang 

mencabar. Di sinilah terserlah kekuatan dakwah yang sederhana tetapi mendalam, iaitu dakwah 

yang hidup melalui kesabaran, ilmu, akhlak dan kesungguhan masyarakat menjaga agama 

dalam ruang yang terbatas. 

Dapat disimpulkan bahawa kolonialisme British menjadi ujian penting terhadap identiti 

Muslim Sabah sebelum 1963. Ia melemahkan naungan politik kesultanan, membuka ruang 

lebih luas kepada misi Kristian dan menghadkan perkembangan institusi Islam. Namun, pada 

masa yang sama, pengalaman kolonial turut memperkukuh ketahanan komuniti Muslim. Islam 

terus dipelihara melalui keluarga, masjid, surau, guru agama, pendakwah tempatan dan 

komuniti pesisir. Justeru, identiti Muslim Sabah sebelum pembentukan Malaysia tidak hanya 

dibentuk oleh migrasi dan adaptasi budaya, tetapi juga oleh pengalaman bertahan dalam 

suasana kolonial yang penuh cabaran. 

 

Kesedaran Organisasi dan Identiti Muslim Menjelang 1963 

 

Menjelang pembentukan Malaysia pada tahun 1963, identiti Muslim Sabah berada pada tahap 

perkembangan yang penting. Islam telah lama berakar dalam kehidupan masyarakat melalui 

migrasi, perdagangan, perkahwinan, pengaruh Brunei dan Sulu, komuniti pesisir serta 

pendidikan agama tidak formal. Namun, dari sudut kedudukan politik dan institusi negeri, 

Islam masih belum memperoleh pengiktirafan yang kukuh seperti yang berlaku di 

Semenanjung Tanah Melayu. Keadaan ini menjadikan tempoh menjelang 1963 sebagai fasa 

penting dalam sejarah kesedaran umat Islam Sabah, khususnya dalam usaha memperkukuh 

kedudukan agama dalam kerangka negeri moden (Syed Hamid & Akhmetova, 2019). 

 

Sabah memperoleh kemerdekaan daripada British pada 31 Ogos 1963 sebelum menyertai 

pembentukan Malaysia pada 16 September 1963. Dalam proses rundingan pembentukan 

Malaysia, 20 Perkara menjadi asas penting penyertaan Sabah kerana ia menyentuh isu 

autonomi negeri, hak masyarakat tempatan, pentadbiran, imigresen, bahasa, pendidikan dan 

agama. Namun, bagi masyarakat Islam Sabah, perkara yang menimbulkan perhatian ialah 

ketiadaan peruntukan yang menetapkan Islam sebagai agama rasmi negeri pada ketika itu 

(Buyong, 1995). Hal ini memperlihatkan bahawa meskipun Islam telah lama bertapak dalam 

masyarakat, kedudukannya dalam struktur politik negeri masih memerlukan perjuangan dan 

pengukuhan. 

 

Kebimbangan terhadap kedudukan Islam menjelang pembentukan Malaysia tidak muncul 

secara terpisah daripada pengalaman kolonial sebelumnya. Sebelum tahun 1963, masyarakat 

Islam Sabah telah berhadapan dengan keterbatasan pendidikan agama, kekurangan institusi 

Islam yang tersusun, ruang dakwah yang terbatas dan persaingan misi Kristian yang lebih 

kukuh dari sudut sokongan institusi. Oleh itu, kesedaran untuk menyusun kekuatan umat Islam 

mula berkembang dengan lebih jelas, khususnya melalui kepimpinan tempatan dan usaha 

membina jaringan organisasi Islam (Madi, 2009). 

 

Kesedaran tersebut dapat dilihat melalui kemunculan beberapa persatuan Islam sebelum dan 

sekitar tempoh pembentukan Malaysia. Antaranya ialah Persatuan Islam Putatan yang diketuai 

oleh Imam Ahmad Mus Haji Ismail, Persatuan Islam Sabah yang dipimpin oleh Tuan Haji 

Yusof Shamsuddin dan Persatuan Islam Tawau di bawah pimpinan OKK Zainal Kerahu. 

Kemunculan persatuan-persatuan ini menunjukkan bahawa pemimpin Islam Sabah mula 

memahami keperluan untuk bergerak secara lebih tersusun bagi mempertahankan kedudukan 

agama, memperkukuh pendidikan Islam dan membina kesatuan masyarakat Muslim dalam 

suasana politik yang sedang berubah (Nasution & Ghofur, 2017). 

Perkembangan ini juga menunjukkan bahawa identiti Muslim Sabah mula bergerak daripada 

bentuk komuniti pesisir kepada kesedaran organisasi. Sebelum itu, Islam banyak dipelihara 

melalui keluarga, guru agama, imam, masjid, surau dan hubungan masyarakat setempat. 

Menjelang 1963, kesedaran tersebut mula mengambil bentuk yang lebih tersusun melalui 

persatuan, kepimpinan agama dan usaha kolektif untuk memperkukuh kedudukan umat Islam 

(Rasip et al., 2025b). Dengan kata lain, identiti Muslim Sabah tidak lagi hanya bersifat warisan 

sosial dan budaya, tetapi semakin berkembang sebagai kesedaran institusi dan perjuangan 

masyarakat. 

 

Dari sudut demografi, kedudukan umat Islam pada masa itu juga memperlihatkan keperluan 

kepada pengukuhan organisasi. Pada tahun 1960, umat Islam di Sabah dilaporkan berjumlah 

172,324 orang atau 37.96 peratus daripada keseluruhan penduduk Sabah seramai 454,421 

orang. Pada masa yang sama, penganut Kristian dilaporkan berjumlah 45.5 peratus, manakala 

selebihnya menganut kepercayaan pagan atau animisme (Madi, 2009). Data ini menunjukkan 

bahawa umat Islam belum berada dalam kedudukan dominan dari sudut politik dan institusi 

negeri. Justeru, penyatuan organisasi dan pembinaan institusi Islam menjadi keperluan penting 

menjelang pembentukan Malaysia. 

 

Dengan demikian, tahun 1963 lebih tepat difahami sebagai titik peralihan politik yang 

menuntut pengukuhan institusi Islam, bukan sebagai permulaan sejarah Islam di Sabah. Islam 

telah lama hidup dalam masyarakat Sabah melalui migrasi, adaptasi budaya, pendidikan tidak 

formal, komuniti pesisir dan peranan pendakwah tempatan. Namun, menjelang pembentukan 

Malaysia, pengalaman sejarah tersebut mula diterjemahkan dalam bentuk kesedaran 

organisasi, kepimpinan dan keperluan kepada institusi Islam yang lebih kukuh. Di sinilah 

identiti Muslim Sabah memperlihatkan perubahan penting, daripada akar komuniti kepada 

kesedaran kolektif untuk mempertahankan masa depan agama. 

 

Perbincangan: Identiti Muslim Sabah Sebagai Hasil Migrasi, Adaptasi Budaya dan 

Ketahanan Komuniti 

 

Perbincangan tentang Islamisasi dan identiti Muslim Sabah sebelum 1963 menunjukkan 

bahawa identiti Muslim di negeri ini tidak terbentuk melalui satu faktor tunggal. Sebaliknya, 

ia lahir melalui proses sejarah sosial yang panjang, berlapis dan saling berkait. Migrasi 

masyarakat Muslim, hubungan perdagangan, perkahwinan, pengaruh Brunei dan Sulu, 

pendidikan agama tidak formal serta pengalaman berhadapan dengan kolonialisme British 

telah membentuk wajah Islam Sabah yang tersendiri. Oleh itu, identiti Muslim Sabah perlu 

difahami sebagai hasil interaksi antara pergerakan manusia, penyesuaian budaya dan daya 

tahan komuniti dalam menghadapi perubahan sejarah. 

 

Pertama, migrasi Muslim membentuk asas sosial kepada kewujudan komuniti Islam di Sabah. 

Pergerakan masyarakat Muslim dari Brunei, Sulu, Mindanao, Sulawesi, Sumatera dan wilayah 

lain menjadikan Sabah sebagai ruang pertemuan masyarakat maritim yang pelbagai. Di pantai 

barat, migrasi masyarakat Melayu Brunei memperkukuh budaya Melayu-Islam melalui bahasa, 

adat, hubungan kekeluargaan dan amalan keagamaan. Di pantai timur pula, hubungan dengan 

Sulu dan Mindanao membentuk komuniti Muslim pesisir yang mempunyai pertalian dengan 

masyarakat Bajau, Suluk, Tausug dan kelompok maritim lain (Black, 1976). Hal ini 

menunjukkan bahawa identiti Muslim Sabah sejak awal lagi berkembang dalam suasana 

mobiliti, keterbukaan dan hubungan serantau. 

Kedua, adaptasi budaya menjadi mekanisme penting yang membolehkan Islam diterima secara 

harmoni dalam masyarakat tempatan. Islam tidak hadir dengan memutuskan seluruh adat dan 

budaya asal masyarakat, tetapi berkembang melalui proses penyesuaian yang beransur-ansur. 

Perdagangan, perkahwinan dan hubungan sosial membolehkan nilai Islam masuk ke ruang 

keluarga dan komuniti melalui amalan seperti solat, puasa, makanan halal, pendidikan agama 

asas dan adab kehidupan. Proses ini menunjukkan bahawa Islam diterima bukan hanya sebagai 

doktrin keagamaan, tetapi sebagai nilai hidup yang menyusun hubungan keluarga, ekonomi 

dan komuniti (Muhiddin, 1990). 

 

Ketiga, pengalaman kolonial membentuk ketahanan komuniti Muslim Sabah. Apabila 

pengaruh kesultanan semakin melemah di bawah pentadbiran British, Islam tidak lagi 

bergantung kepada naungan politik tradisional. Sebaliknya, ia bertahan melalui keluarga, 

imam, guru agama, masjid, surau, kelas al-Quran, pendakwah tempatan dan komuniti pesisir. 

Dalam masa yang sama, misi Kristian mendapat ruang yang lebih luas melalui sekolah, hospital 

dan program sosial, manakala dakwah Islam bergerak dalam keadaan lebih terbatas (Mat Kib, 

2003; Yaacob, 2021). Namun, cabaran ini tidak memadamkan identiti Muslim Sabah. 

Sebaliknya, ia melahirkan kesedaran baharu tentang pentingnya ilmu, kepimpinan agama dan 

penyatuan komuniti. 

 

Keempat, kesedaran organisasi menjelang 1963 menunjukkan perubahan penting dalam 

identiti Muslim Sabah. Sebelum itu, Islam banyak dipelihara melalui jaringan keluarga dan 

komuniti setempat. Namun, menjelang pembentukan Malaysia, kesedaran umat Islam mulai 

bergerak ke arah bentuk yang lebih tersusun melalui persatuan dan kepimpinan tempatan. 

Kemunculan Persatuan Islam Putatan, Persatuan Islam Sabah dan Persatuan Islam Tawau 

menunjukkan bahawa pemimpin Islam Sabah mula melihat keperluan untuk mempertahankan 

kedudukan agama melalui organisasi, pendidikan dan kesatuan masyarakat (Nasution & 

Ghofur, 2017). Perkembangan ini menandakan bahawa identiti Muslim Sabah telah bergerak 

daripada identiti komuniti pesisir kepada kesedaran kolektif yang lebih luas. 

 

Berdasarkan perbincangan ini, identiti Muslim Sabah sebelum 1963 dapat dilihat melalui tiga 

lapisan utama. Lapisan pertama ialah lapisan migrasi, iaitu pergerakan masyarakat Muslim 

yang membentuk komuniti pesisir dan jaringan sosial Islam. Lapisan kedua ialah lapisan 

adaptasi budaya, iaitu proses penyesuaian antara ajaran Islam dengan adat, keluarga dan 

kehidupan harian masyarakat tempatan. Lapisan ketiga ialah lapisan ketahanan komuniti, iaitu 

kemampuan masyarakat Muslim mempertahankan agama dalam suasana kolonial yang penuh 

cabaran. Ketiga-tiga lapisan ini membuktikan bahawa identiti Muslim Sabah bukan sekadar 

hasil penerimaan agama secara formal, tetapi hasil perjuangan sosial yang panjang, lembut dan 

berterusan. 

 

Dengan demikian, Islamisasi dan identiti Muslim Sabah sebelum 1963 perlu difahami sebagai 

proses yang saling berkait. Islamisasi merujuk kepada penyebaran dan penerimaan Islam, 

manakala identiti Muslim merujuk kepada bagaimana Islam dihayati, disesuaikan dan 

dipertahankan dalam kehidupan masyarakat. Dalam konteks Sabah, kedua-duanya bergerak 

bersama. Islam masuk melalui migrasi dan jaringan sosial, diterima melalui adaptasi budaya, 

dan terus hidup melalui ketahanan komuniti. Inilah yang menjadikan sejarah Islam di Sabah 

bukan hanya sejarah kedatangan agama, tetapi juga sejarah pembentukan manusia, komuniti 

dan kesedaran beragama yang berakar dalam pengalaman tempatan. 

Kesimpulan  

 

Kajian ini membicarakan tentang Islamisasi dan pembentukan identiti Muslim di Sabah 

sebelum tahun 1963. Analisi dilakukan dengan menumpukan kepada tiga unsur utama, iaitu 

migrasi, adaptasi budaya dan ketahanan komuniti. Dapatan kajian ini menunjukkan bahawa 

identiti Muslim di Sabah tidak terbentuk secara secara beransur-ansur melalui pergerakan 

masyarakat Muslim, hubungan perdagangan, perkahwinan, pengaruh Brunei dan Sulu, 

pendidikan agama tidak formal serta pengalaman menghadapi cabaran kolonial. Justeru itu 

Islamisasi Sabah bukan hanya sebagai proses penyebaran agama, tetapi sebagai proses sosial 

yang membentuk komuniti, budaya dan kesedaran beragama masyarakat tempatan. 

 

Perkara yang menjadi asas penting dalam pembentukan komuniti Islam di Sabah ialah migrasi 

masyarakat Muslim. Hubungan Sabah dengan Brunei, Sulu, Mindanao, Sulawesi, Sumatera 

dan wilayah Islam serantau yang telah menjadikan negeri ini sebahagian daripada ruang 

maritim yang hidup dan saling berhubung. Manakala masyarakat Melayu Brunei 

memperkukuh identiti Melayu-Islam melalui bahasa, adat dan amalan keagamaan si sebelah 

Pantai Barat. Di pantai timur pula, jaringan Sulu-Mindanao membentuk identiti Muslim pesisir 

melalui hubungan perdagangan, migrasi dan pertalian sosial masyarakat maritim. 

 

Faktor adaptasi budaya turut memainkan peranan besar dalam memperkukuh penerimaan Islam 

di kalangan masyarakat Sabah. Islam berkembang melalui hubungan yang dekat dengan 

kehidupan masyarakat, khususnya melalui akhlak pedagang Muslim, perkahwinan, hubungan 

kekeluargaan dan amalan harian. Nilai yang mulia seperti amanah, kejujuran, keadilan, adab 

kekeluargaan, makanan halal, pendidikan agama asas dan pengajian al-Quran turut membantu 

menjadikan Islam sebahagian daripada kehidupan sosial masyarakat. Hal ini menunjukkan 

bahawa Islamisasi di Sabah tidak berlaku secara kuasa tekanan politik atau kekuasaan, tetapi 

melalui penyesuaian yang lembut dengan budaya tempatan dengan beransur-ansur dan penuh 

hikmah. 

 

Kehadiran kolonial telah menjadi tekanan terhadap ketahanan komuniti Muslim Sabah. 

Apabila pengaruh kesultanan semakin terbatas dan misi Kristian yang di bawa oleh kolonial 

mendapat ruang yang lebih luas melalui pendidikan, kesihatan dan program sosial, Islam terus 

bertahan melalui keluarga, imam, guru agama, masjid, surau, kelas al-Quran dan komuniti 

pesisir. Namun demikian cabaran kolonial tidak melemahkan identiti Muslim Sabah bahkan 

mendorong kesedaran baharu tentang pentingnya pendidikan agama, kepimpinan tempatan dan 

penyatuan organisasi Islam. 

 

Identiti Muslim Sabah telah memiliki akar sejarah dan sosial yang kukuh, menjelang tahun 

1963. Namun demikian kedudukan Islam dalam struktur negeri, masih memerlukan 

pengukuhan. Kemunculan persatuan Islam dan kesedaran pemimpin tempatan memperlihatkan 

bahawa masyarakat Muslim Sabah mula bergerak daripada identiti komuniti pesisir kepada 

kesedaran organisasi yang lebih tersusun. Justeru itu, tahun 1963 lebih tepat difahami sebagai 

titik peralihan politik yang menuntut pengukuhan institusi Islam di Sabah. 

 

Secara keseluruhannya, kajian ini menegaskan bahawa Islamisasi dan identiti Muslim di Sabah 

sebelum 1963 perlu difahami sebagai proses sejarah sosial yang berlapis. Migrasi membentuk 

asas komuniti, adaptasi budaya menjadikan Islam dekat dengan kehidupan masyarakat, 

manakala ketahanan komuniti memastikan Islam terus hidup dalam suasana yang mencabar. 

Lantaran itu, identiti Muslim Sabah bukan hanya hasil penerimaan agama secara formal, 

sebaliknya ia merupakan hasil perjalanan panjang masyarakat yang membawa, menyesuaikan 

dan mempertahankan Islam sebagai sebahagian daripada kehidupan, budaya dan kesedaran 

kolektif mereka. 

